
Sigida 20    

Farafinfuraw kɛli : kɛcogo ɲuman ani kɛcogo jugu 

 

Farafinfuraw ka ca. Dɔw ka ɲi, nafa tɛ dɔw la, wa dɔw fana bɛ tɔɔrɔ lase mɔgɔ ma. Kabini 
lawale la, farafinfurabɔ ye cɛn ye (a bɛ bɔ masa kunda ka taa den kunda) Farafinfuraw caman 
bɛ makoba de ɲɛ. Dɔw nafa ka dɔgɔn, wa dɔw fana farati ka bon, hali u bɛ se ka kasara lase 
mɔgɔ ma. Farafinfura ni tubabufura fila bɛɛ ka kan ka ta ni hakili ye. 

Ni bana ka jugu, a ka fisa ka taa a furakɛ dɔgɔtɔrɔso la. 

I kana tɔɔrɔ lase den ma. N’aw bɛ fura min ta, aw b’aw jija k’o fura dɔn, k’a tacogo fana dɔn. 

Farafinfura minnu bɛ se ka bana 

furakɛ : 

Bana dɔw furakɛli la, farafinfura sɛgɛsɛgɛlenw ka 
ɲi i n’a fɔ tubabufuraw. Tuma dɔw la, farafinfuraw 
ka fisa ni tubabufuraw ye. U da ka nɔgɔn, farati t’u 
la. 

Misali la, farafinfura minnu bɛ kɛ ka sɔgɔsɔgɔ ni 
mura furakɛ, olu ka fisa ni dɔgɔtɔrɔ furaw ye i n’a 
fɔ siroji.  

Ani fana, kinitobitɔji, furajiw ani jimafɛn sukaroma 
minnu bɛ di denw ma baw fɛ ka kɔnɔboli furakɛ, 
farati t’olu la, wa fana u ka ɲi ni tubabufuraw ye. 
Ni kɔnɔboli ye den minɛ, fɛn foyi man ɲi a ma ka 
tɛmɛ jimafɛnw kan (sɛbɛn ɲɛ 151). 

Farafinfuraw tɛ se ka bana bɛɛ furakɛ 

Farafinfuraw bɛ se ka bana dɔw kɛnɛya. Tubabufuraw fana bɛ dɔw furakɛ ka ɲɛ. N’aw bɛ se, a’ 
bɛ bana gɛlɛnw furakɛ ni tubabufuraw ye; bana gɛlɛnw i n’a fɔ sinkɔrɔkɛrɛdimi, tetanɔsi, 
tifoyidi (typhoide), sɔgɔsɔgɔnijɛ, bɛlɛni, dilannabanaw ani jibaatɔbanaw. A’ kan’a fɔ k’aw bɛ nin 
bana ninnu furakɛ fɔlɔ ni farafinfura dɔrɔn ye. 

 

Ka sɔgɔsɔgɔ, mura ani kɔnɔboli furakɛ ni 

farafinfuraw ye, tuma dɔw la, kɔlɔlɔ t’o la ani 

fana a da ka di ka tɛmɛ tubabufura kan. 



410 

Fura dɔw bɛ yen, a ka gɛlɛn k’a dɔn n’u ka ɲi walima n’u man ɲi k’a sababu kɛ u ma sɛgɛsɛgɛ 
tubabu dɔgɔtɔrɔw fɛ. O de la : 

Ni bana ka jugu, a kanunen don a’ ka tubabufura ta, dɔgɔtɔrɔ ye min yamaruya. 

Taabolo kɔrɔw ni taabolo kuraw : 

Taabolo kura dɔw ka ɲi ka tɛmɛ taabolo kɔrɔ dɔw kan, nka waati dɔw la, taabolo kɔrɔ dɔw fana 
ka ɲi kɔsɛbɛ. Misali la, denmisɛnw ni mɔgɔ kɔrɔbaw ladoncogo kɔrɔ ka fisa ni u ladoncogo kura 
ye.  

A tɛ san caman bɔ, mɔgɔw tun hakili la ko sinji ɲɔgɔn tɛ den ka balow la. Tiɲɛ tun b’u fɛ. O kɔ, 
nɔnɔdilan izinitigiw nana musow hakili yɛlɛma k’a jira u la k’olu ka nɔnɔ dilannen de kaɲi 
denw ma. U ka o kuma tɛ tiɲɛ ye, nka muso caman dara u la ka nɔnɔ dilannen di u denw ma. O 
kɛra sababu ye kɔngɔ ni bana ye den caman faga gansan. O de b’a jira ko sinji ɲɔgɔn tɛ (sɛbɛn 
ɲɛ 271). 

A’ kan’aw ka sigida taabolow kɛ bolokɔfɛfɛn ye. A’ b’u ta k’u dafa n’aw ka hakilina ɲumanw ye. 

Mɔgɔw dalen don hakilina minnu na : 

Ni mɔgɔ dara fura min na kɔsɛbɛ, o bɛ se ka kɛ o tigi ka bana fura ye hali n’o y’a sɔrɔ o bana 
fura tɛ. Misali la, n delila ka cɛ dɔ ye min k’o a kungolo b’a dimi. Walasa k’a furakɛ, muso dɔ ye 
woso kunkuruni d’a ma k’o ye kungolodimi fura ɲumanba ye. Cɛ ye o dun dɔrɔn, a ka 
kungolodimi banna. O la, an bɛ se k’a fɔ ko fura m’a kɛnɛya nka a ka danaya de y’a kɛnɛya.  

Farafinfura caman bɛ mako ɲɛ nin cogo in de la. O de kama, danaya jɔyɔrɔ ka bon bana dɔw 
furakɛli la i n’a fɔ : dabalibanaw, jatigɛw, hamiw, muso ka bana dɔw, kurumisɛnniw, sɔgɔsɔgɔ, 
yegentu, nsɔnkunna, ani kumabin. 

Nin bana bɛɛ furakɛli la, banabagatɔ minɛcogo furakɛli kɛla fɛ, o nafa ka bon. Banabagatɔ 
minɛcogo ɲuman furakɛlikɛla fɛ, o bɛ dɔ bɔ bana dimi na k’a hakili sigi.  

Tuma dɔw la, mɔgɔ bɛ da fura dɔw la k’u ta. U bɛ se k’a tigi mako ɲɛ k’a sɔrɔ a ka bana fura tɛ. 
Misali la, fura dama dɔw fɔlen don fɔnfɔni ka kinni na : 

1. A’ bɛ furabulu kɛnɛ d’a kinda la. 
 

 

2. A’ bɛ sara kɛ a kinda la. 

 

3. A’ bɛ fɔnfɔni yɛrɛ kin. 
 

 
 
 

4. A’ bɛ fɔnfɔni joli k’a kinda la. 
 

 

 

Tiɲɛ yɛrɛ la, nin fura ninnu si tɛ fosi ɲɛ fɔnfɔni baga la. Mɔgɔ min b’a fɔ ko fɔnfɔni ka kinni ma 
fɛn k’ale la k’a sababu kɛ nin farafinfura ninnu dɔ kɛli ye, ni y’a sɛgɛsɛgɛ, i b’a sɔrɔ sa min y’a 
kin, baga t’o la. O n’a ta o ta, fura kofɔlen ninnu bɛ se ka mago ɲɛ k’a sababu kɛ banabaatɔ 
dalen don u la. O danaya kɔsɔn, dɔ bɛ bɔ siran ni dusukun tantanni na, o b’a to sa baga tɛ yɛlɛ 
teliya la.  

N’o kɛra, farati bɛ dɔgɔya. Nin bɛɛ la, nin furaw jɔyɔrɔ dan dɔnnen don barisa an b’a ye ko 
ninnu bɛɛ kɛlen kɔfɛ, sakinda bɛ mɔgɔ caman faga. 

Farafina, an dalen don a la ko farafinfura bɛ se ka sa-kin-da furakɛ k’a sɔrɔ farafinfurasi tɛ yen min bɛ 

se ka sakinda ni buntenikinda kɛnɛya walima bagama fɛn wɛrɛ. 

O de kama a ka fisa ka sakinda tubabufurakɛ. A’ kan’a to safura (pikiri) ka ban aw bolo kɔrɔ 
cogosi la, sabu la, "bilankɔrɔ ɲɛ tɛ gan".  

Farafinfura mintaw ka ɲi sɔgɔsɔgɔ, mura ani kɔnɔboli gansan furakɛli la. Ka d’a kanu sɔngɔ ka 
nɔgɔn, wa u farati man bon ka tubabufuraw bɔ. 

An dalen don fura caman na k’a sɔrɔ olu de b’an bana 

An dalen don fura minnu na, k’u b’an ka banaw kɛnɛya walima k’u mada waati dɔw, o fura 
kelenw de bɛ bana wɛrɛw lase an ma. Mɔgɔ dɔw bolo, a farati ka bon ka da fura la i kun fɛ. 
Misali la, n ye muso dɔ ye, kɔnɔtiɲɛ y’a sɔrɔ. N ko a ma, a ka lenburubaji min. Muso tun hakili 
la k’o bɛna joli simi a kɔnɔ. Komi a dalen tun tɛ lenburubaji la, a siranna fo k’a ka bana juguya. 
O kɛlen, n y’a lajɛ, foyi tun t’a la. O la, n ye pikiri jigansan k’a la. A kɛnɛyara k’a sababu kɛ a 
dalen tun don pikiri la. 

Tiɲɛ na, lenburubaji ma basi foyi kɛ muso la nka a dalen de tun t’a la.Pikiri in y’a kɛnɛya barisa 
a dalen tun don o la. Nin cogo kelen na, mɔgɔ caman bɛ da kuma dɔw la minnu tɛ tiɲɛ ye i n’a 
fɔ:  

Muso mana jigin, a bɛ fɔ ko a kana jiriden ni nakɔfɛn, ni shɔ ani dumini nafama dɔw dun. O 
dumuni sugu bilali tɛ tubabu dɔgɔtɔrɔw ka hakilina ye; olu yɛrɛ dunbaliya de bɛ muso fanga 
dɔgɔya. 

Jibaatɔ bɛ se ka dumuni sugu bɛɛ dun: 

Dɔgɔtɔrɔw y’o sɛmɛntiya, nga muso caman de bɛ ɲɔgɔn bila fili la nin dumuni ninnu dunni na, 
k’a sɔrɔ olu dunni de bɛ kɛ sababu ye ka ji jigin sin na ani ka basi ni jiginni bana caman kɛlɛ. 
Nin dumuni kofɔlenw dunbaliya bɛ se ka kɛ jibaatɔ walima a den ka saya sababu ye. 

An dalen don fɛn caman na k’a sababu kɛ an ka famuyabaliya n’an ka ladaw ye. Sɔɔni an bɛna 
kuma olu kan. 

Fɛn caman bɛ tiɲɛni kɛ k’a sababu kɛ mɔgɔw dalen don u la. 

Subagaya : 

Siran de b’a to dabali bɛ se mɔgɔ la tuma dɔw la.  

N’a kɛra muso min hakili la ko a dabalilen don, a bɛ se ka bana. O bana sababu tɛ foyi wɛrɛ ye 
ni siran tɛ. An k’a dɔn ko subaga tɛ se mɔgɔ la fo n’a ye suyalako dɔ kɛ i dalen don min na. 

Mɔgɔ min ma da suya la, subaga tɛ se o tigi la. 

Ni mɔgɔ dɔw man kɛnɛ walima ni kuru sigilen don u kɔnɔ i n’a fɔ biɲɛdimi (sɛbɛn ɲɛ 123), a bɛ 
k’u hakili la k’u dabalilen don. O bana suguw ni suya ani jinɛmoriya tɛ ɲɔgɔn ɲɛ sira la. Sababu 
wɛrɛ bɛ o banaw la. 

 

A’ kan’aw ka wari tiɲɛ dabalibana furakɛli la. A’ kana tajurusarabere ta ka subagaw sɛgɛrɛ barisa kun 

t’o la. N’aw banana, a’ ye t’aw furakɛ dɔgɔtɔrɔso la. 

 
Dɔgɔtɔrɔw bɛ dɛsɛ bana dɔw la, farafinfurakɛlaw bɛ se k’olu kɛnɛya. Misali la, wolola bana dɔw 
ani hakiliwulibana dɔw fo ka se kulusijalalagosi ma.  

Ɲininkaliw n’u jabiw an taabolo ani farafinfura dɔw kan :  

Dabali jugu kɛlaw ni subagaw fagali 
bɛ se k’u ka mɔgɔ bananenw kɛnɛya 
wa ? 

Ayi ! O tɛ se k’u kɛnɛya ! A tɛ bɛn mɔgɔ ka 
kojugu kɛ i mɔgɔ ɲɔgɔn na 

Yala birifini ka kan ka biri 
fariganbagatɔ la wa ? (misali la, ɲɔni 
bɛ mɔgɔ min na) 

Ayi ! O man kan ! Ni farigan bɛ mɔgɔ la, an 
ka kan k’a kannankolon bila walasa dɔ ka 
bɔ fari kalaya la (a’ ye sɛbɛn ɲɛ 119 lajɛ). 

Tiɲɛ don ko banabagatɔ man kan ka 
ko wa? (misali la ɲɔni bɛ denmisɛn 
min na). 

 

Ayi ! O tɛ tiɲɛ ye ! Banabagatɔ bɛɛ ka kan 
ka ko don o don hali ɲɔni bɛ denmisɛn 
minnu na. 

Yala tiɲɛ don ko shɛfan dunni bɛ se 
ka den kɛ dagaran ye walima son ? 

 

Ayi dɛɛ ! shɛfan dunni yɛrɛ de ka ɲi den ma 
kɔsɛbɛ. Den mako bɛ witamini minnu na, 
olu caman bɛ sɔrɔ shɛfan na. 

Tiɲɛ don ko sukaroma fɛnw dunni bɛ 
kɔnɔnatumu bila denmisɛnw na 
wa. ? 

 

Kɔnɔnatumuw tɛ sɔrɔ sukaroma fɛnw fɛ, u 
bɛ sɔrɔ saniya matarafa baliya de fɛ. Nka 
tiɲɛ don ko sukaroma fɛnw dunni bɛ se ka 
sumu bila denmisɛnw na ani k’u nugu siri. 

A ka ɲi mɔgɔ wɔsilen k’i ko wa ? Ɔwɔ ! Basi t’o la. Nga i b’a to i kɔnɔtiɲɛ ji 
ka ja fɔlɔ. Ni mɔgɔ y’a ko san’a k’a da, O 
b’a saniya k’a tanga bana jugu caman ma. 

Tile joli jiginni kɔfɛ, muso bɛ se k’a 
ko ? 

Muso bɛ se k’a ko a jiginnen dugusajɛ bɛɛ, 
nga a ka kan k’a ko ji wɔlɔkɔlen na. 

Tiɲɛ don ni :"jakuma ye kalo minɛ", 
n’o kalojɛ sigira muso kɔnɔma kan, 
k’o de bɛ dawoloɲimibana bila a den 
na wa? 

Ayi ! Tiɲɛ tɛ. Ni dawoloɲimi bana bɛ den 
na, i b’a sɔrɔ a ba tun tɛ kɔgɔwasa dun 
walima kun wɛrɛw bɛ se ka sɔrɔ a la. 

Jibaatɔ man kan ka dumunifɛn 
jumɛnw dun? 

Jibaatɔ ka kan ka dumunifɛn bɛɛ dun i n’a 
fɔ nakɔfɛnw, jiridenw, sogo, nɔnɔ, shɔ ani 
fɛn caman wɛrɛw. 

Ko lenburuba ni buyagi ani jiriden 
wɛrɛw dunni bɛ mura ni farigan 
juguya wa ? 

Ayi dɛɛ, ni mura b’i la walima farigan, a ka 
ɲi ka jiriden dun ani ka jiriden nɔɔnɔ min. 

Ko ni musokɔnɔma taamana 
sagawolo kan, o b’a to a denw tɛ fari 
sɔrɔ wa ? 

Ayi, o tɛ tiɲɛ ye. Den mago bɛ dumuni 
nafama minnu na, ba tun t’olu de sɔrɔ. 

A bɛ dɔn cogodi ko fura dɔw ka ɲi walima u man ɲi ? 

A ka c’a la, fura minnu jɛnsɛnnen don kɔsɛbɛ, olu fanga man bon. Taamasiɲɛ dɔw filɛ minnu bɛ 
se k’aw dɛmɛ ka fura dɔw dɔn minnu tɛ foyi ɲɛ. 

Nin fura ninnu kɛcogow ka ɲi hali n’a y’a sɔrɔ u kɛcogo n’aw ka yɔrɔ taw tɛ kelen ye. 

Furakɛcogo fɔlɔ : Fura caman ko bɛ fɔ bana min na, o furaw ɲuman ka dɔgɔn. 

 

Misali la, fura caman kofɔlen don foolo basiginen na, nka u si kelen tɛ mago ɲɛ. Kɔkɔwasa 
dunni dɔrɔn de bɛ se k’i kisi a ma. 

Furakɛcogo filanan : A ka c’a, la fura kɔkɔmaw ani ɲigintɔ furaw ɲuman man ca. U bɛ tɔɔrɔ 
dɔrɔn de lase mɔgɔw ma. 

Misali la : 

1. Ni kunatɔ ye fɔnfɔni saba dun, k’o b’a ka kuna kɛnɛya. 

2. Ko dugasogo dunni bɛ npɔrɔn (danna) furakɛ. 

Nin fura ninnu tɛ bana si furakɛ. Fɔnfɔni dunni yɛrɛ bɛ se ka bana jugu wɛrɛw lase mɔgɔw ma. 

Furakɛcogo sabanan : Adamadenw banakɔtaa walima baganbo bɛ fura dɔw la. Olu tɛ mako 
foyi ɲɛ, wa u bɛ se ka bana jugu wɛrɛw lase mɔgɔ ma. Aw kana sɔn nin fura suguw tali ma 
abada. 

Misaliw 

1. Ka misibo mu denmisɛnniw kungolo la, k’o ye kaba fura ye, o bɛ se ka tetanɔsibana lase 
u ma, wala bana jugu wɛrɛw. 

2. Sonzanibo walima babo fana tɛ foyi ɲɛ tasuma jenidaw la, wa u bɛ bana wɛrɛ lase mɔgɔ 
ma. Ka misibo mu tɛgɛ la, o tɛ jalibanaw furakɛ. Adamaden banakɔtaa wala baganbo 
dajilen tɛ se ka bana si furakɛ.  

Aw kana bo fan si da denyɛrɛni bara la barisa a bɛ se ka tetanɔsibana bila den na. 

Furakɛcogo naaninan : Fɛn min bɛ bana bila mɔgɔ la, n’a fura bɛ bɔ o fɛn kelen na, a ka c’a 
la o fura ɲuman man ca.  

Misaliw : 

1. Sumuni bɛ bolo min na, furakɛlikɛlaw bɛ gari siri o bolo bolokan na walasa ka sumuni 
furakɛ. 

2. Dɔw bɛ sa faga k’a bila soda la walasa ka sakinda furakɛ. 

Nin fɛɛrɛ ninnu bɛɛ ye mɔgɔw ka miriya gansanw de ye, u tɛ se ka bana foyi furakɛ. A bɛ se ka 
kɛ nafa b’u la ni mɔgɔw dalen don u la, n’o tɛ, u jɔyɔrɔ foyi tɛ bana gɛlɛnw furakɛli la.  

Den Ŋuna Jiginni 
Fura min bɛ den ŋuna lawuli, walima tulumafɛnw dali ŋuna na, 
nafa foyi t’o la, wa a bɛ se ka tɔɔrɔ wɛrɛw lase den ma. Den 
ŋuna jiginni ni kunsɛmɛ tɛ ɲɔgɔn ɲɛ sira la. Ŋuna jiginni ye 
farikololaji dɔgɔya taamasiɲɛ ye, o b’a jira ko ji bɔta ka ca den 
farikolo la ka tɛmɛ a ka ji minta kan. A ka c’a la, o bɛ sɔrɔ kɔnɔboli 
fɛ walima kɔnɔboli ni fɔnɔ fila jɛlen.  

Ŋuna jiginni furakɛcogo :  

1- Aw bɛ jimafɛn caman di den ma i n’a fɔ nɔnɔ ni jiridenji  ani 
furajiw (aw ye sɛbɛn ɲɛ 229 lajɛ). 

2- Aw bɛ kɔnɔboli ni fɔnɔ kunw furakɛ (aw ye sɛbɛn ɲɛ 231 
ani238 lajɛ).  

Kunnafoni : Ni ŋuna fununnen don, o bɛ se ka kɛ kanjabana taamasiɲɛ ye. N’aw y’o ye dɔrɔn, a’ bɛ 

furakɛli daminɛ (sɛbɛn ɲɛ 181) san’aw ka taa dɔgɔtɔrɔso la.  

Jiri minnu bɛ kɛ ka mɔgɔ furakɛ : 

Jiri caman bɛ yen minnu bɛ se ka furakɛli kɛ. Tubabufura caman bɛ bɔ kungo kɔnɔ jiriw la. O 
n’a ta bɛɛ, mɔgɔw b’a ɲinin ka furakɛli kɛ ni jiri dɔw ye k’a sɔrɔ olu tɛ se ka mɔgɔ kɛnɛya, 
walima u bɛ kɛ bana minnu kama, u t’olu fura ye. 

Jiri minnu bɛ ta u takun yɛrɛ la, olu man ca. An bɛna jiri dɔw ye sikanna tɛ minnu ka mɔgɔ 
furakɛ la. 

Jantonyɛrɛla ! Ni jiri dɔw tata dama tɛmɛna, u bɛ tɔɔrɔba lase mɔgɔ ma.  

Alimu kayikayi (Datura arborea) 

Nin jiri in buluw bɛ furudimi ni kaliya kɔnɔdimi mada. 

Aw bɛ jiri in bulu kelen walima fila cɔnkɔ ka sɔrɔ k’a tobi kinidun 
kutu ɲɛ duuru ji la. 

A’ y’a kɛ tan 
A’ kana a 
kɛ tan. 

Walima a’ ye nin kɛ 

Kilisi tɛ foyi ɲɛ yan 

Ŋuna jiginnen furakɛcogo 

Tata hakɛ : lɛri naani o lɛri naani, toniko tan fo toniko tan ni duuru. A bɛ di balikuw dɔrɔn de 
la.  

Jantonyɛrɛla ! Ni nin jiri in tata dama tɛmɛna, a bɛ kɛ baga (pɔsɔni) ye. O la, tubabufura de tali ka ɲi 

kɔnɔdimi na. 

Kaba Dasi : 

Kaba dasi wulilen ji ka fisa muso kɔnɔmaw ka sen funu ma.  

A’ bɛ se ka kaba dasi boloɲɛ kelen tobilen ji wɛrɛɲɛ kelen 
wala wɛrɛɲɛ fila min. O tɛ baasi lase mɔgɔ ma. 

Gɔntɛgɛ (Pachycerius pectin-aboriginu 

(cactus)) : 

Ni jikalan t’aw bolo ani ni dɔ kalaya cogo t’aw bolo, aw bɛ se ka nin jiri 
in ɲɛji kɛ ka jogindaw ko. A nafa ka bon basi jɔli la kosɛbɛ k’a sabu kɛ a 
bɛ jolisira mɔsɔn. Aw bɛ se ka dɔ tigɛ ni muru sanuman ye k’a cɔnkɔ k’a 
da joli da la.  

Ni basi jɔra, aw b’a bolo kunguru dɔ siri joginda la. Lɛri fila walima lɛri 
saba kɔfɛ, aw b’a foni ka sɔrɔ ka joli ko k’a jɛ ni jikalan ni safinɛ ye. 
Jogindaw fura kɛcogo wɛrɛw ani basi lajɔcogo wɛrɛw bɛ yen.  

Manje (Carica papaya) : 

Witamini caman bɛ manje mɔnen na. A bɛ dumuni tɔw yɛlɛmani nɔgɔya. 

A dunni ɲininnen don mɔgɔw fɛ minnu fanga ka dɔgɔn ani sogo ni shɛfan 
yɛlɛmani ka gɛlɛn mɔgɔ kɔrɔba minnu kɔnɔ. Walasa shɛfan ni sogo ka 
yɛlɛma ka ɲɛ, aw b’u ni manje dun ɲɔgɔn fɛ. Manje ɲɛji fana ye kɔnɔna 
tumu fura ye hali n’o y’a sɔrɔ tubabufura fanga ka bon n’a ye kɔsɛbɛ.  

Kɔnɔna tumu furakɛcogo ni manje ye: Aw b’a ɲɛji bɔ ka se kafeminkutu ɲɛ saba wala naani ma 
k’a ɲagami o ɲɔgɔn hakɛ di la. Aw bɛ sɔrɔ k’o bɛɛ kɛ bɔliniɲɛ kelen kafeji kalaman na. Aw b’o 
ni rɛzɛn tulu min ɲɔgɔn fɛ. N’i ye manje geren tigɛ k’a da kuru la walima sumuni, a b’a to a bɛ 
nɛ ta jɔna.  

Walani (fɛn min bɛ kɛ ka kolo karilen minɛ k’a sigi yɔrɔ kelen) 

Walani bɛ dilan ni fɛn caman ye. A dilancogo n’a dilan fɛn tɛ kelen ye jamana bɛɛ la. An fɛ yan 
Mali la, a bɛ dilan ni cɛkala ye walima bɔɔ, buwa kala, nɔgɔnɔgɔ ani ngɔlɔbɛ. Dɔw fana bɛ kolo 
karilen siri ni finimugu dɔrɔn ye. 

Lysoloma watsoni :  

Nin jiri in bɛ kɛ ka kolo karilen minɛ k’a sigi yɔrɔ kelen. O 
sɔrɔli ka gɛlɛn Mali la nin waati in na. 

A dilancogo : 
Aw bɛ jiri in fara 
kilo kelen tobi ji 
litiri duuru la. 
Aw b’a to a ka 
tobi k’a 

gɛrɛngɛrɛn fo k’a tɔ to litiri fila ye. Aw b’a sɛnsɛn 
ka tila k’a tobi kokura fo a ka simi i ko dinɔnɔ. 
Aw bɛ fini dɔ su o ji la ka sen wala bolo karilen 
meleke n’o fini ye. A ka fisa walani (sirilan) ka 
janya walasa kolo tugudaw kana se ka bɔ u nɔ na. 

Misali la, n’aw bɛ bolokan karilen siri, aw b’a to walani ka bolokala bɛɛ datugu. Aw bɛ 
bolokɔniw nukun datugubali to walasa aw ka se k’a dɔn n’u ɲɛ bɛ yɛlɛma 

Aw kana sɔn walani(sirilan) ka maga farikolo yɛrɛ la.  

1. Aw bɛ sen wala bolo karilen siri ni fini magaman dɔ ye. 

2. Aw bɛ kɔrimugu dɔɔni da farikolo kan fɔlɔ. 

3. A’ bɛ walani siri ka ɲɛ w’a kana gɛrɛntɛ kojugu. 

A b’aw hakili to nin yɔrɔ in na : 

Hali ni walani gɛrɛntɛlen tɛ a daminɛ na, sen wala bolo karilen bɛ se ka funu.O la, ni banabaatɔ 
ka kuma cayara ko a gɛrɛntɛlen don kojugu ani fana ni bolokɔniw ɲɛ yɛlɛmana ka kɛ jɛman ye 
walima lankiriman, aw b’o walani bɔ a la ka dɔ wɛrɛ siri a la k’a yoba dɔɔni. 

Aw kana walani siri abada farikolo yɔrɔ dɔ joginnen kan. 

Jiri Wɛrɛw 

Kunnafoni minnu bɛ yan jiriw kɛcogo kan, olu sɔrɔla sɛbɛnw na minnu bɛ kuma bana furakɛ 
jiriw kan. O sɛbɛnw labɛnna ENDA Dakar ni u ka dɔgɔtɔrɔ kalansoba fɛ. Kunnafoni dɔw fana 
sɔrɔla farafinfura kɛcogo gafe kɔnɔ min labɛnna Genevieve Gillard fɛ (san 1982), min jɛnsɛnna 
Association Française des Volontaires du Progres fɛ. (AFVP, BP 1010, Dakar).  

Jateminɛ : Nin jiri ninnu bɛɛ ma sɛgɛsɛgɛ tubabu dɔgɔtɔrɔw fɛ. An y’u sɔrɔ Ala ni farafinfurakɛlikɛlaw 

ka dɔnniya n’u ka furakɛli matarafali sababu. Nin jiri ninnu caman tɛ ta u takun yɛrɛ la. 

Ŋɔlɔbɛ (Combretum micrantum) : 

Nin jiri in kɛcogo ka ca : 

 A bɛ farigan ni sumaya kɛlɛ (o la aw bɛ 
niwakini fana ta). Aw b’a bulu duuru ta fo ka se 
bulu wolonfila ma, ka cangarabilen bulu duuru 
ta ka se bulu wolonfila ma, ka kunjɛ bulu tan ta 
ka se bulu tan ni fila ma. Aw b’o bɛɛ tobi ni 
ɲɔgɔn ye k’a ji min siɲɛ saba tile kɔnɔ. 

 Aw b’a ni kunjɛ tobi ji litiri kelen na k’a min. o 
bɛ kɔnɔboli furakɛ. 

 Ka dɔ fara sugunɛ kɛta kan (i n’a fɔ fari 
funufunu waati la), aw b’a mugu garamu mugan 
kɛ ji litiri kelen na k’a tobi fo miniti tan ni 
duuru. Baliku ka kan ka litiri tilancɛ min siɲɛ 
saba tile kɔnɔ. 

 A bɛ dɔ fara ŋunaŋuna ji cayali kan (i n’a fɔ dumuni tɛ sɔn yɛlɛmani ma waati min). An 
bɔra k’a dilancogo min ɲɛfɔ sisan, nin ni o bɛɛ kɛcogo ye kelen ye. Aw bɛ litiri kelen 
tilanyɔrɔ naaninan min yɔrɔnin kelen. Miniti tan kɔfɛ, aw bɛ litiri kelen tilanyɔrɔ 
seginnan min, miniti tan wɛrɛ kɔfɛ, aw bɛ litiri kelen tilanyɔrɔ seginnan wɛrɛ min. O kɔ, 
don o don aw bɛ litiri tilancɛ min siɲɛ saba tile kɔnɔ fo ka se tile naani ma.  

Jantonyɛrɛla ! An ye fura tobicogo fɛn o fɛn ye, a si kana tɛmɛ miniti bisaba kan tobili la. Ni furaji 

min fana ɲɛ ye sikɔlɔman ye walima n’a ɲɛ kɛra bilenman ye, aw kan’o min. 

  



421 

Cangarabilen (Combretum glutinosum) : 

Nin jiri in bɛ se ka bana caman furakɛ : 

 A bɛ kɛ farigan ni sumaya fura ye (i n’a fɔ ŋɔlɔbɛ). 

 A bɛ sɔgɔsɔgɔ furakɛ.(i n’a fɔ kunjɛ) 

 Jolicayabana min minɛtuma ma mɛn ani fana a man 
jugu, cangara bɛ se k’o furakɛ. Aw b’a bulu duuru tobi ji 
litiri kelen na sanga tan ni duuru kɔnɔ. A’ b’a litiri kelen 
tilantilan k’a min tile kɔnɔ. O waati, a’ bɛ kɔkɔ bila.  

 

Kunjɛ (Gueira senegalensis) : 

Nin jiri bɛ mago caman ɲɛ : 

 A bɛ kɛ sɔgɔsɔgɔ fura ye.  

 Aw b’a bulu kɛnɛ garamu mugan da ji litiri kelen 
wulilen na (i ko lipitɔni kɛcogo) ka sɔrɔ k’a min. 
Baliku bɛ litiri kelen kɛ minko duuru ye tile kɔnɔ.  

 Aw bɛ se ka kunjɛ bulu duuru ni cangarabilen bulu 
duuru tobi ni ɲɔgɔn ye fo miniti naani walima 
miniti duuru. 

 A bɛ sumaya furakɛ, (nka aw bɛ niwakini fana ta.)  

 Banankubɛn na : Aw b’a bulu tan tobi k’a min. 

 Furakɛli : N’aw bɛ furakɛli kɛ n’a ye, aw b’a bulu 
tan ta ka se bulu tan ni fila ma ka cangarabilen ani 
ŋɔlɔbɛ bulu duuru ka se wolonfila ma ka fara kunjɛbuluw kan k’o tobi. A bɛ min siɲɛ 
saba tile kɔnɔ. 

 Ka farigan furakɛ, aw b’a kɛ i ko sumaya furakɛcogo, nka aw b’a da ji kalan na. 

 Ka kɔnɔboli furakɛ, aw b’a furabulu tan ni duuru ni ŋɔlɔbɛ tobi ɲɔgɔn fɛ k’a min tile 
kɔnɔ. 

 Denbatigi ka kan ka kunjɛ minni matarafa walasa ka ji jigin sin na. 

Ŋaaniba (Lippia chevalieri) : 

Farikolo sɛgɛn kɛlɛli : 

Aw b’a feere kutuɲɛ kelen walima a bulu da ji la miniti 
duuru kɔnɔ ka sɔrɔ k’a kalamanni min dumuni kɔfɛ. 

A’y’aw janto a la ! Aw kana fura in tobi walima k’a daji ka 
tɛmɛ miniti tan kan. Aw kana furaji minta damatɛmɛ barisa o 
bɛ se ka jaŋɔyi lase mɔgɔ ma. 

Dabadabilen (Euphorbia hirta) :  

Samiya waati nin jiri in bɛ sɔrɔ farafinna jamana caman na. A bɛ mako caman ɲɛ: 

Tɔgɔtɔgɔni bɛ furakɛ n’a ye. Aw b’a jirisun mumɛ laja k’a mugubɔ nka diliw sen 
t’a la. Aw b’o mugu garamu tan ni duuru tobi ji litiri fila la lɛri kelen kɔnɔ. Ni 
buruburu bɛɛ sigira jukɔrɔ, aw b’a sɛnsɛn. 

A tacogo : 

Don fɔlɔ : A’ bɛ litiri tilancɛ kɛ tako saba ye tile kɔnɔ.  

Don filanan ni don sabanan: A’ bɛ litiri tilanyɔrɔ naaninan kɛ tako saba ye tile kɔnɔ. 

N’aw ye tile fila bila, aw bɛ segin a tali kan. 

Mɛkisiki te (Chenopodium ambroio) :  

Nin jiri in bɛ sɔrɔ diɲɛ yɔrɔ bɛɛ la samiya waatiw. 

 Ka kɔnɔnatumuw kɛlɛ, aw b’a feere walima a bulu garamu mugan da 
ji litiri kelen wulilen na ka se miniti naani ma. Aw b’a bila buruburu 
bɛɛ ka sigi jukɔrɔ, ka sɔrɔ k’a sɛnsɛn. 

 Aw b’a litiri kelen tilan tilanyɔrɔ wɔɔrɔ ye. Aw b’o tilan kelen min 
sɔgɔma san’aw ka fɛn wɛrɛ dun. A ‘ bɛ se ka kɔkɔ dɔɔni walima tulu 
fara a kan k’a min kɔnɔbolifura la.  

Jantonyɛrɛla ! Aw kan’a min ka tɛmɛ furakɛlikɛla ka hakɛ fɔlen kan. A kana di denmisɛnniw ni muso 

kɔnɔmaw ma, ani den bɛ muso minnu sin na.  

Ɲama (Piliostigma reticulatum) :  

Ɲidimi fura don. A’ b’a ni danga bɛɛ bulu kɛnɛ kelen kelen ani 
bulu jalen kelen kelen tilan naani ye. Ka tilan saba saba ta k’olu 
tobi ɲɔgɔn fɛ miniti mugan kɔnɔ. Aw b’aw da wusu n’a ye ka 
tila k’aw da muguri n’a ji ye. Aw b’a bolo kɛ ɲi tereke gɛsɛ ye.  

 

Danga (Ximenia americana) :  

A bɛ ɲindimi kɛlɛ :  

Aw b’a dili tobi miniti mugan kɔnɔ ka miniti kelen kɛ k’aw da wusu.  

Aw b’o kɛ siɲɛ saba tile kɔnɔ. Aw bɛ ɲama far’a kan k’a tobi. 

 

Gele (Prosopis africana) : 

A bɛ sumu furakɛ: Aw b’a fara ɲimi k’a da ɲindimitɔ kan. 

Ɲidimi fura don : Aw b’aw da wusu a bulu n’a fara tobilen na. Aw bɛ se k’aw da muguri n’a 
bulu tobilen ji ye.  

Gele bɛ tulodimi fana furakɛ: Aw bɛ gele bulu tobi ka tulodimitɔ ko n’a ye, ka sɔrɔ ka bulu 
tobilen dɔ d’a la.  

Walasa ka ɲɛjalandimi furakɛ, aw bɛ gele bulu tobi. N’a mɔnna, aw b’a jigin k’a bila kɛrɛfɛ fo 
buruburu bɛɛ ka sigi duguma. O kɔ, aw b’a sɛnsɛn ka sɔrɔ k’aw ɲɛ ko k’a jɛ n’a ye. O kɔfɛ, a’ bɛ 
sɔrɔ k’a kɛ ɲɛ na siɲɛ fila tile kɔnɔ. N’a ma nɔgɔya, a’ bɛ ɲɛdimi tuluni k’a la k’a furakɛ ka ɲɛ.  

Walasa ka wololabanaw furakɛ, Aw bɛ farikolo bɛɛ wusu ni geledili tobilen ye. 

A bɛ kaba furakɛ: Aw b’a bulu tobi k’aw ko n’a ye sɔgɔma ni su fo tile tan ni duuru. N’ o m’a 
ban, a bɛ tubabufura ɲini min ka ɲi kaba ma kɔsɛbɛ i n’a fɔ pomati salisile (pomade salicylée) 
walima girizeofiliwini (griséofulvine) (a’ bɛ sɛbɛn ɲɛ 303 lajɛ).  

Jirikunamani, dɔw ko Malijirini (Azadirachta indica) : 

K’i da a bulu ɲiginnen kan, o bɛ kungolodimi kɛnɛya.  

Koloci ni sɛgɛn fura don: Aw b’a bulu tobi k’aw ko n’a ye. Waati min aw b’aw ko, aw b’aw 
farikolo bɛɛ tereke kɔsɛbɛ ni bulu tobilen in ye. 

 

Sukolan (Ocinum basilicum, Basilic) 

A bɛ dumuni yɛlɛmani nɔgɔya, a bɛ kɔnɔtɔn fana furakɛ. Aw bɛ nin jiri in 
bulu garamu tan ni duuru da ji litiri kelen wulilen na ka miniti saba kɛ. Aw 
b’a ji kalamanni bɔliniɲɛ kelen min daraka ni tilelafana ani surafana dunnen 
kɔfɛ. 

Jantonyɛrɛla ! N’a minta fanga bonyana (i n’a fɔ garamu kɛmɛ duuru litiri 
kelen ji la), O bɛ se ka kɔmɔkili dɛsɛ a ka baara la. 

 

 

Sɔmɔ (Anacardium occidentale) : 

Muso kɔnɔma ka fɔnɔ fura don : A bɛ sɔmɔden kelen tilancɛ ɲimi k’a ji kunu dɔɔni dɔɔni. 

Layi, ni dɔw b’a wele Tumɛ: 

 Sumaya fura don. A’ bɛ layi kisɛ saba susubali bila nɔnɔ na, k’a wuli k’a min; nga a’ ka 
kan ka niwakini fana ta. Sumaya bɛ se ka mɔgɔ faga, o de la, banabaatɔ ka kan ka 
tubabufura fana ta sumaya la (A’ ye sumaya furakɛcogo lajɛ sɛbɛn ɲɛ ɲɲ la). 

 N’aw bɛ keteketeni furakɛ, aw bɛ layi garamu mugan ni duuru susu k’a kɛ ji wulilen 
litiri kaari la. Aw b’a dajilen to fo miniti tan. Aw b’a kutuɲɛ fila walima ɲɛ saba di den 
ma, nka ni den min si tɛ san kelen bɔ, a’ bɛ buwasɔn sukaroma dɔ fara o ta kan. (A’ ye 
keteketeni furakɛcogo lajɛ sɛbɛn ɲɛ ɲɲ la). 

 Layiji bɛ se ka kɔnɔnatumu furakɛ. A’ bɛ layikisɛ den naani tigɛtigɛ walima k’a susu ka 
sɔrɔ k’a kɛ wɛrɛɲɛ kelen jimafɛn dɔ la, i n’a fɔ ji, nɔnɔ walima jiriden nɔɔnɔ ka to k’o 
min siɲɛ kelen tile kɔnɔ fo dɔgɔkun saba. 

 A bɛ musoyabanaw furakɛ (sɛbɛn ɲɛ 241 ani 242). 

Kɔnɔkoli ani fiyɛli  

Nin wale ninnu ka kan ka kɛ kun jumɛn na? 

U man kan ka kɛ k’a damatɛmɛ barisa u bɛ se ka tɔɔrɔ 
lase mɔgɔ ma, kɛrɛnkɛrɛnnenya la fiyɛli. 

Waati minnu na, Kɔnɔ koli wala a fiyɛli bɛ se ka tɔɔrɔ 
lase mɔgɔw ma, olu filɛ : 

 Furudimi wala bɛlɛni bɛ mɔgɔ minnu na, olu 
man kan ka kɔnɔko wala kɔnɔfiyɛ kɛ abada hali n’o y’a sɔrɔ u ye tile caman kɛ u tɛ 
banakɔtaa sɔrɔ (aw bɛ sɛbɛn ɲɛ 129 lajɛ). 

 A’ kana kɔnɔko fura walama kɔnɔmagaya fura di mɔgɔ ma kɔnɔnajoli bɛ mɔgɔ min na. 

 Bana digira mɔgɔ min na, a’ kana o fiyɛ abada barisa a ka c’a la, fiyɛli b’a barika ban ka 
taa a fɛ. 

 Den min tɛ san fila bɔ, a’ kan’o kɔnɔ ko janko k’a fiyɛ. 

 Farigan ni fɔnɔ ani farikolo ji dɔgɔya taamasiɲɛ bɛ denmisɛnni minnu na, aw kana olu 
fiyɛ wa, aw kana kɔnɔboli fura d’u ma abada, (aw ye sigida 12 lajɛ). A bɛ se ka 
denmisɛnni ka farikolola jidɛsɛ juguya walima ka den yɛrɛ faga.  

 Aw kana kɔnɔ ko ni forontoji ye. O tɔɔrɔ ka bon n’a ɲɛci ye. 

 Aw kan’aw yɛrɛ deli kɔnɔboli fura tali la (a’ ye kɔnɔja lajɛ, sigida 10, sɛbɛn ɲɛ 198 lajɛ). 

Kɔnɔko furaw kɛcogo ɲuman :  

Kɔnɔkoli bɛ se ka kɔnɔja furakɛ, nka, aw b’a kɛ ni ji wɔlɔkɔlen gansan ye wala aw bɛ se ka 
safinɛ dɔɔni kanga a ji la. 

Ni fɔnɔ ye mɔgɔ min farikoloji sama, o tigi kɔnɔ bɛ se ka ko ni sɔrɔmu minta ye (aw ye sigida 
12 lajɛ).  

 

 

 

 

 

Kɔnɔfiyɛlan ni kɔnɔmagayalan dɔw filɛ. 

Erezɛn tulu 

Tomotigi tulu 

Jiri min tɔgɔ sene, o bulu. 

Kɔnɔmagayalanw don minnu bɛ mɔgɔ jeni jeni.  

U ka tiɲɛni ka bon ni u ɲɛci ye.  

A’ y’olu ye k’u to yen! 

Carbonati Magnesiumlama,  
a nɔnɔlama ani a Sulfatilama 

Kɔnɔmagayalan kɔkɔmaw don.N’aw b’u ta 
kɔnɔja la, a’ kana u caya. 

A’ kana to k’u ta janko ni kɔnɔdimi b’aw la. 

Bolola tulu dilannenw A bɛ kɛ ka kokotɔw ka kɔnɔja furakɛ. A bɛ lafiya 
di mɔgɔ ma waati kunkuruni na nka a tɛ kɔnɔja 
furakɛ. 

 

Kɔnɔfiyɛ furaw ni kɔnɔmagaya furaw bɛ se ka ta kun minnu na : 

Danfaraba tɛ nin fɛn fila ni ɲɔgɔn cɛ. Kɔnɔ magaya furaw de fanga ka dɔgɔn dɔɔni. An kumana 
fura minnu kan, n’u tata hakɛ ka dɔgɔn u bɛ kɔnɔ magaya nka n’u fanga bonyara, u bɛ kɔnɔboli 
bila mɔgɔ la. 

Ni kɔnɔja bɛ mɔgɔ min na, aw bɛ se ka kɔnɔfiyɛ fura kɔkɔmaw dɔɔni dɔrɔn ta k’aw kɔnɔ magaya. 
Koko wala kɔnɔja bɛ mɔgɔ minnu na, olu bɛ se ka bolola tulu dilannen kafeminkutu ɲɛ saba fo 
ɲɛ wɔɔrɔ min aw da waati. A tɛ min k’i to dumuni na abada. 

A’ bɛ se ka kɔnɔboli laɲini ko kelen dɔrɔn de la. O ye ni bagamafɛn dɔ sera mɔgɔ kɔnɔ, a’ ka 
kan ka kɔnɔko fura fangama d’a ma walasa a ka se k’o labɔ teliya la. A kɛra kun o kun na, 
kɔnɔboli fura tali farati ka bon.  

Furakisɛ minnu bɛ don mɔgɔ banakɔtaa yɔrɔ fɛ, olu bɛ se ka kɛ ka kɔnɔja furakɛ barisa u bɛ kɛ 
sababu ye ka banakɔtaa jalen magaya (sɛbɛn ɲɛ 175,382 ani 391). 

Kɔnɔja kɛlɛcogo ɲuman : 

Dumunifɛn fumanw : Kɔnɔ magayacogo ɲuman ani min tɛ mɔgɔ bana, o de ye ka ji caman 
min ani ka dumunifɛn fumanw dun i n’a fɔ bananku, ku, woso, shɔni, sebe, sebenugu ani 
suman minnu bu bɛɛ ma bɔ u la (sɛbɛn ɲɛ 126). Jiridenw ni nakɔfɛn caman dunni fana ka ɲi 
kɔnɔja ma. 

Mɔgɔ minnu bɛ dumunifɛn fumaw dun, olu tɛ tɔɔrɔ kɔnɔja ni kɔnɔnabanaw fɛ i n’a fɔ mɔgɔ 
minnu ka dumuni dunta bɛɛ ye dumuni dilannenw ye (minnu dilanna izini na). Walasa ka to ka 
banakɔtaa sɔrɔ nɔgɔya la, a’ bɛ dumuni dunta fanba kɛ a’ yɛrɛ ka sumaw n’u bu ye, jiridenw 
minnu n’u fara bɛ se ka dun.  

Kɔnɔja kɛlɛ jiriw filɛ : 

 Ka ntomiden daji ka lɛri mugan ni naani kɛ ka sɔrɔ k’a min. 

 K a sinjandili daji k’a min sɔgɔma san’aw ka daraka dun. N’o ji banna, aw b’o dili 
kelenw bila tile la u ka ja, ka sɔrɔ k’u daji ko kokura. Tile bɛ fanga segin u la. 

 Aw bɛ jaba kuru kelen tigɛtigɛ k’a balabala miniti tan ka se miniti tan ni duuru ma ji 
sukaroma na. A ji hakɛ ka kan kɛ litiri kelen tilako saba ye. Aw dumunikɛbali b’o ji 
bɔliniɲɛ kelen min sɔgɔma. San’aw k’aw da sufɛ, aw bɛ ɲɛ kelen wɛrɛ min. 

 A’ bɛ lenburukumuni fila bisi teminwɛri ɲɛ kelen ji wɔlɔkɔlen na. A’ taamatɔ k’o min 
dɔɔni dɔɔni walasa k’a ka baara teliya. 

 A’ bɛ « cassia italica » bulu nugumani garamu tan ni duuru lajalen da ji wulilen litiri 
tilancɛ la. Baliku b’o litiri tilancɛ kɛ minko saba ye tile kɔnɔ. A tɛ tɛmɛ lɛri tan kan n’a 
m’a ka baara kɛ. Ni kɔnɔja banbali don, aw bɛ se k’a kuraya; nka aw kan’a kɛ ka tugu 
ɲɔgɔn na.  

 N’aw tɛ se ka jiri in laja, aw b’a bulu nugumaniw ko alikɔli ji la. 

 Aw kan’a di muso kɔnɔmaw ma.  

Sani aw ka farafinfurakɛlaw ni tinminɛmusow juguya, a’ y’a ɲini aw n’u ka baara kɛ ɲɔgɔn fɛ ka 

dɔnniyafalenfalen kɛ. 


